
V L A D A 
 

49. 

 

Na osnovu člana 16. stav 2. Zakona o Vladi Zeničko-

dobojskog kantona - Prečišćeni tekst („Službene novine 

Zeničko-dobojskog kantona“, broj: 7/10), člana 33. Zakona 

o zdravstvenom osiguranju („Službene novine Federacije 

Bosne i Hercegovine“, broj: 30/97, 7/02, 70/08, 48/11 i 

36/18), člana 8. stav 1. Zakona o lijekovima („Službene 

novine Federacije Bosne i Hercegovine“, broj: 109/12), 

tačke VIII i IX Odluke o listi lijekova obaveznog 

zdravstvenog osiguranja Federacije Bosne i Hercegovine 

(„Službene novine Federacije Bosne i Hercegovine“, broj: 

33/19, 56/19 i  98/19), na prijedlog Ministarstva zdravstva, 

Vlada Zeničko-dobojskog kantona, na 96. sjednici, 

održanoj dana 08.03.2021. godine,  d o n o s i  

 

 

O D L U K U  

O  LISTI LIJEKOVA KOJI SE PROPISUJU I 

IZDAJU NA TERET SREDSTAVA OBAVEZNOG 

ZDRAVSTVENOG OSIGURANJA ZAVODA 

ZDRAVSTVENOG OSIGURANJA ZENIČKO-

DOBOJSKOG KANTONA I  NAČINU 

PROPISIVANJA I IZDAVANJA LIJEKOVA 

 

 

 

DIO PRVI - OPĆE ODREDBE 

 

Član 1. 

(Predmet Odluke) 

Ovom odlukom utvrđuje se Lista lijekova koji se 

propisuju i izdaju na teret sredstava obaveznog 

zdravstvenog osiguranja Zavoda zdravstvenog osiguranja 

Zeničko-dobojskog kantona (u daljem tekstu: Pozitivna 

lista lijekova kantona), način propisivanja i izdavanja 

lijekova, način utvrđivanja Pozitivne liste lijekova kantona, 

cijene lijekova i kontrola propisivanja i izdavanja lijekova. 

 

 

 

Član 2. 

(Sačinjavanje Pozitivne liste lijekova kantona) 

(1) Pozitivna lista lijekova kantona sačinjena je u skladu sa 

Pravilnikom o bližim kriterijima za izbor lijekova, 

postupku i načinu izrade listi lijekova u Federaciji 

Bosne i Hercegovine, načinu stavljanja i skidanja 

lijekova sa listi lijekova, obavezama ministarstava 

zdravstva, zavoda zdravstvenog osiguranja, te 

proizvođača i prometnika lijekova uvrštenih na liste 

lijekova, kao i korištenje lijekova („Službene novine 

Federacije Bosne i Hercegovine“, broj: 45/13 i 7/19), (u 

daljem tekstu: Pravilnik).  

 

(2) Pozitivna lista lijekova kantona sačinjena je prema 

internacionalnim nezaštićenim nazivima lijekova – INN 

(u daljem teksu: generički naziv lijeka), kao i 

Anatomsko-terapijsko-kemijskoj klasifikaciji lijekova 

Svjetske zdravstvene organizacije (u daljem tekstu: 

ATC), u skladu sa članom 5. Pravilnika iz stava (1) 

ovog člana.   

 

Član 3.  

(Usklađenost pozitivne Liste lijekova kantona) 

Pozitivna lista lijekova kantona usklađena je sa 

Odlukom o listi lijekova obaveznog zdravstvenog 

osiguranja Federacije Bosne i Hercegovine (u daljem 

tekstu: Federalna lista lijekova). 

 

 

DIO DRUGI - POZITIVNA LISTA LIJEKOVA 

KANTONA 

 

Član 4. 

(Sadržaj Pozitivne liste lijekova kantona) 

Pozitivnu listu lijekova kantona, koja je sastavni dio ove 

odluke, čine 3 (tri) liste lijekova i to: 

a) Lista lijekova koji se mogu propisivati i izdavati na 

teret sredstava obaveznog zdravstvenog osiguranja sa 

100 % učešćem Zavoda – „LISTA A“ (PRILOG 1.), 

b) Lista lijekova koji se mogu propisivati i izdavati na 

teret sredstava obaveznog zdravstvenog osiguranja, sa 

utvrđenim procentualnim učešćem Zavoda u nabavci 

lijekova – „LISTA B“ (PRILOG 2.), 

c) Lista lijekova koji se mogu propisivati i izdavati na 

teret sredstava obaveznog zdravstvenog osiguranja sa 

učešćem Zavoda u različitim procentima, za lijekove 

za koje je proizvođač ponudio veću cijenu od 

ponuđene cijene utvrđene javnim pozivom – „LISTA 

C“ (PRILOG 3.). 

 

Član 5. 

(Kriteriji za uvrštavanje lijekova na Pozitivnu listu 

lijekova kantona) 

Na Pozitivnu listu lijekova kantona mogu se uvrstiti 

samo lijekovi, proizvođača lijekova koji ispunjavaju opće i 

posebne kriterije za uvrštavanje lijekova na Pozitivnu listu 

lijekova kantona, u skladu sa Pravilnikom. 

 

Član 6. 

(Podaci o lijekovima na Pozitivnoj listi lijekova 

kantona) 

Pozitivna lista lijekova kantona sadrži sljedeće podatke: 

a) redni broj lijeka, 

b) šifra lijeka Zavoda,  

c) ATC klasifikacija lijeka (anatomsko-terapijsko-

hemijska klasifikacija),  

d) nezaštićeno (generičko) ime – INN, 

e) zaštićeni naziv lijeka, oblik, jačina i pakovanje,   

f) proizvođač lijeka,  

g) oblik, jačina i pakovanje lijeka, 

h) šifru Agencije za lijekove BiH (JIDL), 

i) procentualno učešće Zavoda, 

j) cijena originalnog pakovanja bez PDV i marže,  

k) maloprodajna cijena originalnog pakovanja koju 

priznaje Zavod sa PDV i maržom, 

l) maloprodajna cijena učešća osiguranog lica sa PDV 

i maržom, 

m) režim propisivanja lijeka 

 

Član 7. 

(Cijene lijekova) 

(1) Cijene lijekova utvrđene Pozitivnom listom lijekova 

kantona, podrazumijevaju cijenu lijeka koja se finansira 

na teret sredstava obaveznog zdravstvenog osiguranja 

Zavoda, za isti generički naziv, oblik, jačinu i pakovanje 

lijeka i ista je obavezujuća prilikom finansiranja 

lijekova. 

(2) Strukturu cijene lijeka iz stava (1) ovog člana čini: 

cijena originalnog pakovanja bez PDV i marže i 

maloprodajna cijena originalnog pakovanja koju 

priznaje Zavod sa PDV i maržom. 

 

(3) Cijena lijekova iz stava (1) ovog člana izražena je u 

BAM apoenima novčanica koji su u opticaju u Bosni i 

Hercegovini.  

 

(4) U slučaju da je izračunata cijena lijeka izražena u 

vrijednosti koja ne odgovara apoenima novčanica koje 

su u opticaju u Bosni i Hercegovini, vrši se 

zaokruživanje saglasno Smjernicama o zaokruživanju 

iznosa za plaćanje u gotovinskom platnom prometu 

(„Službeni glasnik Bosne i Hercegovine“, broj: 94/07). 

 

Član 8. 

(Usklađivanje cijena lijekova) 

(1) Cijene lijekova na Pozitivnoj listi lijekova kantona, 

obavezno se usklađuju sa maksimalnim cijenama 

lijekova utvrđenim od strane Agencije za lijekove i 

medicinska sredstva Bosne i Hercegovine (u daljem 

tekstu: Agencija), u skladu sa članom 16. stav 2. 

Pravilnika o načinu kontrole cijena, načinu oblikovanja 

cijena lijekova i načinu izvještavanja o cijenama 

lijekova u Bosni i Hercegovini („Službeni glasnik 

Bosne i Hercegovine“, broj: 3/17) i cijenama utvrđenim 

Federalnom listom lijekova. 

 

(2) Usklađivanje cijena lijekova sa maksimalnim cijenama 

lijekova utvrđenim od strane Agencije, sa zatečenim 

cijenama na Pozitivnoj listi lijekova kantona, vrši se u 

roku od 30 dana, od dana objave maksimalnih cijena 

lijekova od strane Agencije, a usklađivanje Pozitivne 

liste lijekova kantona sa sadržajem i cijenama Federalne 

liste lijekova vrši se u rokovima i na način propisan 

Federalnom listom lijekova. 

 

(3) Usklađivanje cijena lijekova iz stava (1) i (2) ovog člana 

vrši Zavod, uz prethodnu saglasnost Ministarstva 

zdravstva Zeničko-dobojskog kantona i obavezan je 

izvršiti objavu usklađenih cijena na web stranici 

Zavoda. 

 

(4) Nakon izvršenog usklađivanja cijena lijekova iz stava 

(2) ovog člana, Zavod je obavezan pismeno obavijestiti 

ugovorne apoteke na području Kantona o izvršenom 

usklađivanju cijena i utvrditi početak primjene 

usklađenih cijena lijekova za ugovorne apoteke, kako bi 

se ugovornim apotekama omogućilo da zatečene 

jednomjesečne zalihe lijekova isporuče po zatečenim 

cijenama lijekova na Pozitivnoj listi lijekova kantona, u 

skladu sa članom 4. Zakona o lijekovima („Službene 

novine Federacije Bosne i Hercegovine“, broj: 109/12). 

DIO TREĆI - PROPISIVANJE LIJEKOVA 

 

Član 9. 

(Propisivanje lijekova u ugovornim zdravstvenim 

ustanovama) 

(1) Propisivanje lijekova na teret sredstava obaveznog 

zdravstvenog osiguranja Zavoda, na način i pod 

uvjetima utvrđenim ovom Odlukom, vrši se samo u 

zdravstvenim ustanovama koje imaju zaključen ugovor 

sa Zavodom. 

 

(2) Na propisivanje lijekova primjenjuju se odredbe 

Pravilnika o uvjetima za propisivanje i izdavanje 

lijekova u prometu na malo („Službene novine 

Federacije Bosne i Hercegovine“, broj: 42/11, 64/11 i 

82/11).  

 

Član 10. 

(Vrste recepata) 

(1) Lijekove sa Pozitivne liste lijekova kantona osiguranom 

licu, propisuje ovlašteni doktor,  na obrascima recepta, 

čiji sadržaj utvrđuje Zavod. 

 

(2) Na jedan recept može se propisati samo jedna vrsta 

(naziv) lijeka, oblik i jačina i to samo za pojedinačnog 

pacijenta.  

 

(3) Nazivi gotovih lijekova ispisuju se bez skraćivanja.  

 

(4) Recept iz stava (1) ovog člana važi 15 (petnaest) dana 

od dana propisivanja lijeka. 

 

(5) Recept kojim se propisuje antibiotik važi 3 (tri) dana od 

dana propisivanja lijeka. 

 

(6) Recept kojim se propisuje lijek koji sadrže opojne droge 

važi 5 (pet) dana od dana propisivanja lijeka. 

 

(7) Na ponovljeni recept, ovlašteni doktor ima pravo 

pacijentu, propisati lijek za liječenje hroničnih bolesti 

za najviše 90 dana trajanja terapije, shodno članu 10. 

10a. 10b. i 10c. Pravilnika o uvjetima za propisivanje i 

izdavanje lijekova u prometu na malo. 

 

Član 11.  

(Šifra doktora za propisivanje lijekova) 

(1) Postupak izdavanja, oduzimanja i privremenog 

oduzimanja šifre doktora za propisivanje lijekova sa 

Pozitivne liste lijekova kantona, propisan je 

Pravilnikom o dodjeli, oduzimanju i privremenoj 

suspenziji šifri ljekarima za propisivanje lijekova sa 

liste lijekova koji se propisuju i izdaju na teret sredstava 

obaveznog zdravstvenog osiguranja broj: 01-100-27-

226/20 od 31.08.2020. godine i broj: 01-100-30-250/20 

od 21.10.2020. godine.  

 

(2) Šifra doktora kojeg je Zavod u skladu sa Pravilnikom iz 

stava (1) ovog člana, ovlastio za propisivanje lijekova 

obavezno se unosi na obrazac recepta. 

 

Član 12.  

(Propisivanje količine lijekova i oznake na receptu) 

Ovlašteni doktori mogu samostalno propisivati lijekove 

na recept ili po preporuci specijaliste određene grane 

medicine, odnosno stomatologije, u količini lijeka koja 

odgovara objektivnom zdravstvenom stanju pacijenta i 

prirodi bolesti, a koja je dovoljna do ponovnog liječničkog 

pregleda i to: 

a) kod akutnih oboljenja i stanja, u količini koja ne 

može biti veća od količine dovoljne za 15 dana 

terapije,  

b) kod hroničnih oboljenja i stanja, kada je u pitanju 

dugotrajna terapija lijeka, u količini koja ne može biti 

veća od količine lijeka koja je dovoljna za najviše 90 

dana trajanja terapije, a saglasno članu 10, 10a, 10b, 

10c i 12. Pravilnika o uvjetima za propisivanje i 

izdavanje lijekova u prometu na malo, što isključuje 

antibiotike i opojne droge, 

c) u slučajevima propisivanja lijeka u  hitnoj 

medicinskoj pomoći, može se propisati lijek samo u 

količini dovoljnoj do javljanja osiguranog lica 

ovlaštenom liječniku, a najviše za tri dana,  

d) ukoliko ovlašteni doktor propiše količinu lijeka koja 

je veća od jednog originalnog pakovanja, dužan je na 

receptu staviti oznaku „necesse est“, 

e) kada se zbog prirode bolesti pacijenta, lijek treba 

izdati hitno, ovlašteni doktor, odnosno specijalista 

koji je propisao lijek označava recept jednom od 

sljedećih oznaka: „cito“, „statim“ ili „periculum in 

mora“, 

f) lijekovi utvrđeni Listom B i C,  osiguranom licu 

mogu se propisati na recept uz njihov pristanak, pri 

čemu osigurano lice mora biti upoznato o svojoj 

obavezi participiranja u cijeni lijeka u iznosu 

utvrđenom Listom B i C,  

g) ovlašteni doktor koji je propisao lijek iz alineje f) 

ovog člana, obavezan je u zdravstveni karton upisati 

i podatak da je lijek propisan uz saglasnost 

osiguranog lica ili na zahtjev osiguranog lica. 

DIO ČETVRTI - IZDAVANJE LIJEKOVA 

 

Član 13. 

(Izdavanje lijekova) 

(1) Izdavanje lijekova na način i pod uvjetima utvrđenim 

ovom Odlukom, a na teret sredstava obaveznog 

zdravstvenog osiguranja Zavoda, vrši se samo u 

apotekama koje imaju zaključen ugovor sa Zavodom (u 

daljem tekstu: ugovorne apoteke).  

 

(2) Izdavanje lijekova u ugovornim apotekama obavljaju 

samo magistri farmacije, u skladu sa članom 37. i 38. 

Zakona o apotekarskoj djelatnosti („Službene novine 

Federacije Bosne i Hercegovine“, broj: 40/10) i članom 

22. Pravilnika o uvjetima za propisivanje i izdavanje 

lijekova u prometu na malo. 

 

(3) Magistar farmacije izdaje na recept samo onaj lijek koji 

je propisan na receptu, a ako apoteka nema propisanog 

lijeka, obavezna je nabaviti lijek ili njegovo izdavanje 

obezbijediti pacijentu u drugoj apoteci. 

 

(4) Izuzetno od stava (3) ovog člana, ako apoteka nema 

propisani lijek zbog njegove nestašice na tržištu 

Federacije Bosne i Hercegovine, magistar farmacije 

može izdati lijek istog sastava koji se u prometu nalazi 

pod drugim imenom, pod uvjetom da se pacijent 

saglasio sa takvom zamjenom lijeka. 

 

(5) Zamjenu lijeka iz stava (4) ovog člana, magistar 

farmacije obavezno naznačava na receptu. 

 

Član 14. 

(Uvjeti pod kojima se lijek ne smije izdati) 

Magistar farmacije u ugovornoj apoteci ne smije izdati 

lijek na teret sredstava obaveznog zdravstvenog osiguranja 

Zavoda u sljedećim slučajevima: 

a) na receptu nedostaju podaci iz člana 5. Pravilnika o 

uvjetima za propisivanje i izdavanje lijekova u 

prometu na malo. 

b) recept nije ispravno popunjen (ne sadrži neophodne 

propisane oznake, nečitko je ispisan, uputstvo o 

upotrebi lijeka nije potpuno),  

c) nedostaje šifra liječnika, 

d) ako je od dana propisivanja lijeka proteklo više od 15 

(petnaest) dana, odnosno više od 90 dana od dana 

propisivanja lijeka koji je propisan na receptu 

stabilnom hroničnom pacijentu, 

e) ako je od dana propisivanja antibiotika proteklo više 

od 3 (tri) dana,  

f) ako je od dana propisivanja lijeka koji sadrži opojne 

droge i psihotropne supstance proteklo više od 5 (pet) 

dana, 

g) ako je na recept propisan lijek iznad dopuštene 

maksimalne dnevne doze, a ovlašteni doktor, 

odnosno ovlašteni specijalista na receptu nije 

naznačio oznake iz člana 16. stav 3. Pravilnika o 

uvjetima za propisivanje i izdavanje lijekova u 

prometu na malo i izdavanje lijekova u prometu na 

malo i 

h) ako je recept fotokopiran. 

 

Član 15. 

(Zaliha lijekova) 

Ugovorna apoteka je obavezna osigurati kontinuirano 

snabdijevanje osiguranih lica Zeničko-dobojskog kantona 

lijekovima sa Pozitivne liste lijekova kantona i u tom cilju 

imati stalno jednomjesečne zalihe lijekova, u skladu sa 

članom 4. Zakona o lijekovima („Službene novine 

Federacije Bosne i Hercegovine“, broj: 109/12) i članom 

82. Zakona o lijekovima i medicinskim sredstvima 

(„Službeni glasnik Bosne i Hercegovine“, broj: 58/08). 

 

Član 16.  

(Participacija i premija zdravstvenog osiguranja) 

U skladu sa Odlukom o neposrednom učešću osiguranih 

lica u troškovima korišćenja zdravstvene zaštite („Službene 

novine Zeničko-dobojskog kantona“, broj: 4/05, 13/08 i 

13/17), za recept kojim je propisan lijek sa Pozitivne liste 

lijekova kantona, osiguranik plaća učešće u iznosu 1,00 

KM, a osiguranici koji posjeduju premiju zdravstvenog 

osiguranja oslobođeni su plaćanja učešća. 

 

 

DIO PETI –  KONTROLA PROPISIVANJA I 

IZDAVANJE LIJEKOVA  

 

Član 17. 

(Kontrola propisivanja i izdavanja lijekova) 

(1) Kontrolu propisivanja lijekova od strane ovlaštenih 

doktora u domovima zdravlja, vrši komisija za lijekove 

doma zdravlja i Zavod putem ovlaštenog kontrolora i 

Komisije za kontrolu poštivanja kriterija za 

propisivanje lijekova sa Liste. 

 

(2) Ovlašteni kontrolor Zavoda i Komisija za kontrolu 

poštivanja kriterija za propisivanje lijekova sa Liste, 

kontroliše propisivanje lijekova sa Pozitivne liste 

kantona u skladu sa utvrđenim kriterijima, izdavanje 

lijekova u ugovornim apotekama, prati i kontroliše 

potrošnju lijekova po osiguranim licima i kontroliše 

izvršavanje obaveza ugovornih apoteka, u cilju 

poduzimanja odgovarajućih mjera od strane Zavoda, 

radi otklanjanja uočenih nepravilnosti. 

 

(3) U slučaju da ovlašteni kontrolor Zavoda ili kantonalni 

farmaceutski inspektor utvrdi da se izdavanje lijekova 

od strane magistra farmacije ne vrši u skladu sa 

Zakonom o apotekarskoj djelatnosti, Pravilnikom o 

načinu propisivanja i izdavanja lijekova u prometu na 

malo, ovom Odlukom i drugim propisima koji uređuju 

izdavanje lijekova, Zavodu mogu predložiti raskid 

ugovora sa ugovornom apotekom.  

 

Član 18. 

(Izvještaj o potrošnji lijekova) 

U skladu sa članom 10. Zakona o lijekovima („Službene 

novine Federacije Bosne i Hercegovine“, broj: 109/12), 

Ministarstvo zdravstva u saradnji sa Zavodom, dužno je 

Federalnom ministarstvu zdravstva svakih 6 mjeseci 

dostavljati izvještaj o potrošnji lijekova sa Pozitivne liste 

lijekova kantona i Liste lijekova u bolničkoj zdravstvenoj 

zaštititi i to u pakovanjima i vrijednostima u konvertibilnim 

markama utrošenih sredstava obaveznog zdravstvenog 

osiguranja Zeničko-dobojskog kantona, za svaki generički 

naziv lijeka i zaštićeni naziv lijeka, kao i druge izvještaje 

potrebne radi obavljanja poslova iz člana 14. i 15. Zakona 

o lijekovima, koje odredi federalni ministar. 

 

 

DIO ŠESTI - PRELAZNE I ZAVRŠNE ODREDBE  

 

Član 19. 

(Analiza primjene Pozitivne liste lijekova kantona) 

Ministarstvo zdravstva je obavezno da po isteku tri 

mjeseca od dana stupanja na snagu ove Odluke, izvrši 

analizu primjene pozitivne liste lijekova kantona i po 

potrebi predloži njene izmjene i dopune.  

 

Član 20. 

(Prestanak važenja) 

Danom stupanja na snagu ove Odluke prestaje da važi 

Odluka o listi lijekova koji se propisuju i izdaju na teret 

sredstava obaveznog zdravstvenog osiguranja Zeničko-

dobojskog kantona, kao i način njihovog propisivanja i 

izdavanja („Službene novine Zeničko-dobojskog kantona“, 

broj: 9/18, 2/19, 15/19). 

 

Član 21. 

(Stupanje na snagu) 

Ova odluka stupa na snagu narednog dana od dana 

objavljivanja u „Službenim novinama Zeničko-dobojskog 

kantona“, a primjenjivat će se od 20.03.2021. godine.  

 

 

 

Broj: 02-33-3137/21 

Datum: 08.03.2021. godine 

Zenica 

P R E M I J E R  
po Odluci predsjedavajućeg Skupštine 

 

Mirnes Bašić, s.r. 

_______________________________________________ 

50. 

 

Na osnovu člana 16. stav 2. Zakona o Vladi Zeničko-

dobojskog kantona - Prečišćeni tekst („Službene novine 

Zeničko-dobojskog kantona“, broj: 7/10), a u vezi sa 

članovima 2. i 4. stav 3. Odluke o redovnom godišnjem 

popisu imovine, obaveza i potraživanja Zeničko-dobojskog 

kantona na dan 31.12.2020. godine („Službene novine 

Zeničko-dobojskog kantona“, broj: 16/20), Vlada Zeničko-

dobojskog kantona, na 95. sjednici, održanoj dana 

24.02.2021. godine, d o n o s i 

 

 

O D L U K U  

o usvajanju Elaborata o izvršenom redovnom 

godišnjem popisu imovine, obaveza i potraživanja 

Zeničko-dobojskog kantona sa stanjem na dan 

31.12.2020. godine 

 

 

Član 1. 

(Predmet) 

Usvaja se Elaborat Centralne popisne komisije 

Zeničko-dobojskog kantona o izvršenom redovnom 

godišnjem popisu imovine, obaveza i potraživanja 

Zeničko-dobojskog kantona sa stanjem na dan 31.12.2020. 

godine. 

 

Član 2. 

(Nalog za knjiženje) 

Nalaže se Ministarstvu finansija – Odsjek za 

računovodstvo i operativnim jedinicama nadležnih 

ministarstava, da izvrše sva neophodna knjiženja u skladu 

sa svim pojedinačnim odlukama za kantonalna ministarstva 

i uprave i pojedinačne budžetske korisnike nadležnih 

ministarstava, a koje su prilog Elaborata iz člana 1. ove 

odluke. 

 

Član 3. 

(Realizacija Odluke) 

Za realizaciju ove odluke zadužuju se Ministarstvo 

finansija, Ministarstvo unutrašnjih poslova, Ministarstvo za 

pravosuđe i upravu i Ministarstvo za obrazovanje, nauku, 

kulturu i sport, svako u okviru svoje nadležnosti. 

 

Član 4. 

(Stupanje na snagu) 

Ova odluka stupa na snagu narednog dana od dana 

objavljivanja u „Službenim novinama Zeničko-dobojskog 

kantona“, a primjenjivat će se sa 31.12.2020. godine. 

 

 

 

Broj: 02-11-2592/21 

Datum: 24.02.2021. godine 

Zenica 

P R E M I J E R  
po Odluci predsjedavajućeg Skupštine 

 

Mirnes Bašić, s.r. 

.............................................................................................. 

 

51. 

 

Na osnovu člana 16. Stav 2. Zakona o Vladi  Zeničko-

dobojskog kantona - Prečišćeni tekst („Službene novine 

Zeničko-dobojskog kantona“, 7/10 ), člana 18. stav (2) 

Zakona o javno-privatnom partnerstvu (Službene novine 

Zeničko-dobojskog kantona",broj: 6/16), i članova 9. i 10. 

Uredbe o identifikaciji, pripremi, ugovaranju i praćenju 

implementacije projekta javno-privatnog partnerstva 

(„Službene novine Zeničko-dobojskog kantona“, broj: 

3/17), na prijedlog Ministarstva za obrazovanje, nauku, 

kulturu i sport, Vlada Zeničko-dobojskog kantona, na 96. 

sjednici održanoj dana 08.03.2021. godine,  d o n o s i 

 

 

O D L U K U  

o imenovanju Radnog tijela za pripremu prijedloga 

JPP projekta  

 

 

Član 1. 

(Predmet ) 

Imenuje se Radno tijelo za pripremu prijedloga projekta 

Javno-privatnog partnerstva (u daljem tekstu: JPP) u skladu 

sa zakonskim okvirom za JPP Zeničko-dobojskog kantona 

iz nadležnosti Ministarstva za obrazovanje, nauku, kulturu 

i sport. 

 

Član 2. 

(Članovi Radnog tijela) 

(1) Članovi Radnog tijela su: 

1. ministar, Ministarstvo za obrazovanje, nauku, 

kulturu i sport Zeničko-dobojskog kantona, 

2. dipl.ecc. Samka Lokmić, viši stručni saradnik za 

ekonomsko-finansijske poslove, Ministarstvo za 

obrazovanje, nauku, kulturu i sport Zeničko-

dobojskog kantona, 

3. dipl.ecc. Nebojša Vasiljević, šef odsjeka za 

ekonomsko-finansijske poslove, Ministarstvo za 

obrazovanje, nauku, kulturu i sport Zeničko-

dobojskog kantona, 

4. dipl. pravnik Nađa Mišić, sekretar, Ministarstvo 

prostornog uređenja, prometa i komunikacija i 

zaštite okoline Zeničko-dobojskog kantona, 

5. mr. Dino Eminović, direktor Studentskog centra 

UNZE, 

6. dipl. pravnik Dženita Hrgić, šef odsjeka za JPP, 

trgovinu, turizam, ugostiteljstvo i ostale uslužne 

djelatnosti, Ministarstvo za privredu Zeničko-

dobojskog kantona, 

7. dipl. prav. Belmin Mašić, spoljni saradnik. 

 

(2) Radnim tijelom će koordinirati ministar Ministarstva za 

obrazovanje, nauku, kulturu i sport. 

 

Član 3. 

(Djelokrug rada Radnog tijela) 

(1) Radno tijelo iz člana 2. ove odluke planira, priprema, 

provodi i izvještava o svim aktivnostima neophodnim 

za pripremu prijedloga JPP projekta, u skladu sa 

zakonskim okvirom za javno-privatno partnerstvo 

Zeničko-dobojskog kantona. 

 

(2) Zadaci radnog tijela uključuju, ali nisu limitirani na 

sljedeće: 

a) Donošenje Poslovnika o radu Radnog tijela 

b) Priprema dinamičkog plana rada za pripremu 

prijedloga JPP (Aneks 4) 

c) Dopuna i finaliziranje kratkog opisa JPP projekta 

(Aneks 3) 

d) Priprema tenderske dokumentacije sa projektnim 

zadatkom za idejno rješenje odnosno idejni projekat 

e) Priprema tenderske dokumentacije sa projektnim 

zadatkom za izradu studije opravdanosti 

f) Priprema prijedloga Odluke o opredjeljenosti za 

pokretanje JPP projekta 

g) Provođenje neophodnih tenderskih procedura 

h) Koordinacija sa predstavnicima drugih javnih tijela, 

domaćim i stranim organizacijama radi pripreme 

projekta 

i) Informisanje javnosti i promocija u svim fazama 

JPP projekta 

j) Izvještaj o realizaciji 

 

(3) Svi članovi radnog tijela kao i sva naknadno uključena 

lica u pripremu JPP projekta iz  člana 1. stav (2) ove 

odluke dužna su potpisati Izjavu o čuvanju povjerljivih 

informacija vezanih za cjelokupan proces pripreme 

prijedloga JPP projekta i tenderske dokumentacije za 

izbor privatnog partnera. 

 

Član 4. 

(Naknada članovima Radnog tijela) 

(1) Članovima Radnog tijela pripada naknada u neto iznosu 

od 250,00 KM mjesečno.  

 

(2) Sredstva za naknadu iz stava (1) ovog člana 

obezbjeđena su u budžetu Ministarstva za obrazovanje, 

nauku, kulturu i sport Zeničko-dobojskog kantona za 

2021. godinu na poziciji 613900 - Ugovorene usluge i 

druge posebne usluge. 

 

Član 5. 

(Prestanak važenja) 

Stupanjem na snagu ove Odluke prestaju da važe 

Odluke: Odluka Vlade broj: 02-28-6082/18 od 05.04.2018. 

godine, Odluka o izmjenama i dopunama Odluke o 

imenovanju radnog tijela za pripremu prijedloga JPP 

projekta broj: 02-34-4823/19 od 25.03.2019. godine, 

Odluka o izmjenama i dopunama Odluke o imenovanju 

Radnog tijela za pripremu prijedloga JPP projekta: 

„Potencijalni JPP projekti „Unapređenje energijske 

efikasnosti u srednjim školama ZDK – grupa 1“ i 

„Unapređenje energijske efikasnosti u osnovnim školama 

ZDK – grupa 2“  broj: 02-34-18467/19 od 19.12.2019. 

godine i Odluka Vlade broj: 02-34-18804/19 od 

27.12.2019. godine,  za pripremu prijedloga potencijalnih 

JPP projekata  koji se nalaze u Katalogu potencijalnih 

projekata Javno privatnog partnerstva Vlade Zeničko-

dobojskog kantona za srednjeročni period 2019-2021. 

godina pod rednim brojevima od 58.-64. – projekti 

Univerziteta u Zenici. 

Član 6. 

(Stupanje na snagu i objava) 

Odluka stupa na snagu danom donošenja i bit će 

objavljena u „Službenim novinama Zeničko-dobojskog 

kantona“. 

 

 

 

Broj: 02-30-3143/21 

Datum: 08.03.2021. godine 

Zenica 

P R E M I J E R  
po Odluci predsjedavajućeg Skupštine 

 

Mirnes Bašić, s.r. 

.............................................................................................. 

 

52. 

 

Na osnovu člana 13. a u vezi sa članom 16. stav 2. 

Zakona o Vladi Zeničko-dobojskog kantona – Prečišćeni 

tekst (“Službene novine Zeničko-dobojskog kantona”, broj: 

7/10), a u cilju ispunjenja obaveza iz Strategije 

suprotstavljanja trgovini ljudima Bosne i Hercegovine 

(2020-2023), na prijedlog Ministarstva unutrašnjih 

poslova, Vlada Zeničko-dobojskog kantona, na 95. sjednici 

održanoj dana 24.02.2021. godine,  d o n o s i 

 

 

O D L U K U   

o osnivanju Koordinacionog tima za borbu protiv 

trgovine ljudima Zeničko-dobojskog kantona  

 

 

Član 1. 

(Predmet) 

Ovom odlukom osniva se i utvrđuje djelokrug rada i 

nadležnosti Koordinacionog tima za borbu protiv trgovine 

ljudima Zeničko-dobojskog kantona (u daljnjem tekstu: 

Koordinacioni tim), kao radnog tijela Vlade Zeničko-

dobojskog kantona (u daljnjem tekstu: Vlada), uređuje 

rukovođenje Koordinacionim timom, kao i druga pitanja od 

značaja za organizovanje i funkcionisanje Koordinacionog 

tima. 

 

Član 2. 

(Ciljevi) 

Koordinacioni tim vrši stručne, operativne i 

administrativno tehničke poslove na jačanju funkcionalnih 

veza i saradnje između nadležnih organa vlasti i nevladinih 

organizacija koje provode aktivnosti na području Zeničko-

dobojskog kantona u cilju suzbijanja i sprečavanja trgovine 

ljudima, a naročito: 

a) efikasnu i proaktivnu identifikaciju potencijalnih 

žrtava trgovine ljudima i rizičnih situacija koje 

dovode do trgovine ljudima; 

b) efikasno krivično gonjenje učinilaca krivičnih djela 

povezanih sa trgovinom ljudima; 

c) osiguranje adekvatnije zaštite i pomoći 

potencijalnim i identifikovanim žrtvama trgovine 

ljudima i  

d) praćenje trendova pojave trgovine ljudima i 

preventivno djelovanje na uzroke koji dovode do 

trgovine ljudim. 

 

Član 3. 

(Zadaci) 

Aktivnosti Koordinacionog tima su usmjerene da kroz 

plansko i usklađeno djelovanje doprinesu suzbijanju 

trgovine ljudima kroz sljedeće zadatke: 

a) Izrada i usaglašavanje prijedloga Akcionog plana 

Zeničko-dobojskog kantona za provedbu Strategije 

suprotstavljanja trgovini ljudima Bosne i 

Hercegovine (2020-2023) i njegovo dostavljanje 

Vladi na usvajanje; 

b) Planiranje i provođenje mjera i aktivnosti na 

provedbi Akcionog plana i izvještavanje Vlade i 

Državnog koordinatora za borbu protiv trgovine 

ljudima Bosne i Hercegovine o postignutim 

rezultatima;  

c) Prikupljanje i analiziranje informacija o stanju i 

trendovima trgovine ljudima na području Zeničko-

dobojskog kantona i vršenje redovne procjene 

adekvatnosti pravnog okvira, institucionalnog 

okvira, ljudskih i drugih kapaciteta za adekvatan 

odgovor na problem i obavještavanje nadležnih 

institucija;  

d) Informiranje javnosti o problemu trgovine ljudima i 

aktivnostima koje se poduzimaju na njegovom 

suzbijanju; 

e) Razvijanje kapaciteta institucija i organizacija 

uključenih u aktivnosti borbe protiv trgovine 

ljudima; 

f) Provođenje preventivnih aktivnosti usmjerenih na 

smanjenje rizika za trgovinu ljudima;  

g) Planiranje i poduzimanje koordiniranih aktivnosti u 

istragama slučajeva trgovine ljudima i gonjenju 

počinilaca krivičnih djela vezanih za trgovinu 

ljudima; 

h) Stvaranje pretpostavki za povezivanje i koordinaciju 

nadležnih institucija i ovlaštenih organizacija u 

Zeničko-dobojskom kantonu, s ciljem identifikacije 

žrtava trgovine ljudima te planiranje i poduzimanje 

koordiniranih aktivnosti na pružanju zaštite i 

pomoći potencijalnim i identificiranim žrtavama 

trgovine ljudima. 

 

Član 4. 

(Struktura) 

Koordinacioni tim funkcionira na dva nivoa: strateški i 

operativni. 

 

Član 5. 

(Aktivnosti na strateškom nivou) 

Koordinacioni tim na strateškom nivou obavlja sljedeće 

aktivnosti: 

a) Planiranje i provođenje mjera na provedbi Strategije 

suprotstavljanja trgovini ljudima Bosne i 

Hercegovine (2020-2023), predlaganje Vladi 

Akcionog plana za provedbu Strategije, 

koordiniranje provođenja Akcionog plana, 

izvještavanje Vlade i Državnog koordinatora za 

borbu protiv trgovine ljudima Bosne i Hercegovine 

o provođenju Akcionog plana;  

b) Prikupljanje i analiziranje informacija o stanju i 

trendovima trgovine ljudima na području Zeničko-

dobojskog kantona i redovno procjenjivanje 

adekvatnosti pravnog okvira, institucionalnog 

okvira, ljudskih i drugih kapaciteta za adekvatan 

odgovor na ovaj problem, te planiranje i provođenje 

mjera za prevazilaženje uočenih nedostataka u 

pravnom i institucionalnom okviru i praksama u 

provođenju planiranih mjera; 

c) Praćenje domaćih propisa i prakse i međunarodnih 

propisa, praksi i standarda i njihove provedbe u 

Zeničko-dobojskom kantonu, razmatranje problema 

vezanih za primjenu zakonskih i podzakonskih 

propisa s ciljem usklađivanja pravnog i regulatornog 

okvira i pozitivnih praksi, te iniciranje 

odgovarajućih izmjena i dopuna, sa ciljem 

osiguranja jedinstvenog pristupa u krivičnom 

gonjenju trgovaca ljudima i njihovom kažnjavanju, 

i jedinstvenog pristupa i stepena zaštite i pomoći za 

žrtve trgovine ljudima; 

d) Razvijanje kapaciteta institucija i organizacija 

uključenih u aktivnosti borbe protiv trgovine 

ljudima, kreiranje i provođenje stručnih edukacija i 

obuka, razvijanje edukativnih programa i razvijanje 

edukativnih materijala o trgovini ljudima; 

e) Informisanje javnosti o uzrocima i pojavnim 

oblicima trgovine ljudima. i prepoznavanju 

slučajeva trgovine ljudima; 

f) Provođenje preventivnih aktivnosti usmjerenih na 

smanjenje rizika za trgovinu ljudima, a posebno 

kroz istraživanja kojima se utvrđuju uzroci i 

trendovi koji utiču na povećan rizik od trgovine 

ljudima.  

 

Član 6. 

(Aktivnosti na operativnom nivou) 

Koordinacioni tim na operativnom nivou obavlja 

sljedeće aktivnosti: 

a) Planiranje i poduzimanje koordiniranih aktivnosti u 

istraživanju slučajeva trgovine ljudima i gonjenju 

počinilaca krivičnih djela vezanih za trgovinu 

ljudima i razmjena  raspoloživih informacija o 

rizičnim situacijama, te potencijalnim i 

identificiranim žrtvama trgovine ljudima; 

b) Planiranje i poduzimanje koordiniranih aktivnosti 

na pružanju zaštite i pomoći potencijalnim i 

identificiranim žrtvama trgovine ljudima, razmjena 

raspoloživih informacija koje mogu doprinijeti 

identifikaciji žrtava trgovine ljudima, razmjena  

raspoloživih informacija, analiza i procjena te 

zajedničko sačinjavanje procjene rizika i 

individualnog programa zaštite i pomoći odnosno 

rehabilitacije i reintegracije identifikovanih žrtava 

trgovine ljudima; 

c) Kada postoji potreba da se kreira i provede 

individualni program rehabilitacije, reintegracije i 

resocijalizacije za potencijalnu ili identificiranu 

žrtvu, Koordinacioni tim će pružati podršku 

stručnim timovima Centra/službe za socijalni rad u 

pripremi individualnih programa rehabilitacije, 

reintegracije i resocijalizacije i njihovoj provedbi. 

 

Član 7. 

(Sastav) 

(1) Sastav Koordinacionog tima je zasnovan na principu 

reprezentativnosti svih institucija u Zeničko-dobojskom 

kantonu i organizacija civilnog društva koji u svojoj 

nadležnosti, ovlaštenjima i djelatnostima imaju 

poduzimanje aktivnosti koje su u direktnoj ili 

indirektnoj vezi s borbom protiv trgovine ljudima, bilo 

da se radi o krivičnom gonjenju trgovaca ljudima, zaštiti 

i pomoći za žrtve trgovine ljudima ili poduzimanju 

preventivnih mjera na suzbijanju trgovine ljudima.  

 

(2) U Koordinacioni tim imenuju se sljedeći predstavnici 

nadležnih institucija i organizacija civilnog društva: 

a) Babić Haris, Ministarstvo unutrašnjih poslova; 

b) Krđalić Amer, Ministarstvo za pravosuđe i upravu; 

c) Arnaut Edin, Ministarstvo za rad i socijalnu politiku 

i izbjeglice; 

d) Kukavica Ramajana, Ministarstvo za obrazovanje, 

nauku, kulturu i sport; 

e) Kovač-Spahić Belma, Ministarstvo zdravstva; 

f) Kadušić Adisa, Kantonalno tužilaštvo Zeničko-

dobojskog kantona; 

g) Hasičić Adnan, Javna ustanova Služba za 

zapošljavanje Zeničko-dobojskog kantona; 

h) Šarić Ejaz, Javna ustanova Centar za socijalni rad 

Zenica; 

i) Babić Tajib, Centar za mentalnu rehabilitaciju, JU 

Dom zdravlja Zenica;  

j) Bureković Emira, Kantonalna uprava za 

inspekcijske poslove; 

k) Husić Sabiha, Udruženje “Medica” Zenica kao 

predstavnik organizacije civilnog društva. 

 

Član 8. 

(Zadaci imenovanih članova Koordinacionog tima) 

Zadaci imenovanih članova Koordinacionog tima su 

predstavljanje institucije ili organizacije iz koje dolaze kao 

kontakt tačke između svoje institucije ili organizacije i 

drugih institucija i organizacija zastupljenih u 

Koordinacionom timu, a naročito: 

a) Upoznavanje institucije ili organizacije koju 

predstavljaju u Koordinacionom timu s principima 

koordiniranog i multidisciplinarnog pristupa 

postupcima identifikacije i pružanja zaštite i pomoći 

potencijalnim i identificiranim žrtvama trgovine 

ljudima; 

b) Praćenje razvoja međunarodnih standarda i 

instrumenata te domaćih propisa i praksi i redovno 

obavještavanje institucije ili organizacije koje 

predstavljaju u Koordinacionom timu; 

c) Prikupljanje i analiziranje informacija o stanju i 

trendovima trgovine ljudima iz nadležnosti svoje 

institucije ili organizacije na području gdje djeluju, 

vršenje procjena adekvatnosti pravnog okvira, 

institucionalnog okvira, ljudskih i drugih kapaciteta 

za adekvatan odgovor na trgovinu ljudima i 

upoznavanje Koordinacionog tima sa rezultatima tih 

analiza i predlaganje rješenja za unaprijeđenje 

stanja; 

d) Redovno učestvovanje u sastancima 

Koordinacionog tima, edukacijama i ostalim 

aktivnostima koje se tiču unapređenja rada na 

identifikaciji i pružanju zaštite i pomoći 

potencijalnim i identificiranim žrtvama trgovine 

ljudima; 

e) Poduzimanje mjera i radnji iz svojih nadležnosti radi 

identifikacije, zaštite i pomoći potencijalnim i 

identificiranim žrtvama trgovine ljudima; 

f) Zahtjevanje postupanja od drugih nadležnih 

institucija i organizacija zastupljenih u timu radi 

identifikacije i pružanja zaštite i pomoći 

potencijalnim i identificiranim žrtvama trgovine 

ljudima; 

g) Pružanje pomoći drugim članovima 

Koordinacionog tima u identifikaciji, zaštiti i 

pomoći potencijalnim i identificiranim žrtvama 

trgovine ljudima; 

h) Osiguravanje razmjene informacija do kojih dođu u 

radu Koordinacionog tima svojoj instituciji ili 

organizaciji radi poduzimanja intervencija za 

identifikaciju i pružanje pomoći i zaštite 

potencijalnim i identificiranim žrtvama trgovine 

ljudima; 

i) Podržavanje formiranja multidisciplinarnih 

operativnih timova za identifikaciju i pružanje 

pomoći i zaštite potencijalnim i identificiranim 

žrtvama trgovine ljudima kao i drugi zadaci koji su 

u skladu sa Strategijom suprotstavljanja trgovini 

ljudima Bosne i Hercegovine (2020-2023) i 

Akcionim planom. 

 

Član 9. 

(Rukovođenje Koordinacionim timom) 

(1) Predstavnik Ministarstva unutrašnjih poslova Zeničko -

dobojskog kantona rukovodi Koordinacionom timom 

kao Koordinator za borbu protiv trgovine ljudima 

Zeničko -dobojskog kantona (u daljem tekstu: 

Koordinator). 

(2) Koordinator predstavlja Koordinacioni tim i učestvuje 

u Koordinacionom timu Bosne i Hercegovine i 

Monitoring timu za provođenje Strategije 

suprostavljanja trgovini ljudima Bosne i Hercegovine 

(2020-2023) kao predstavnik Zeničko-dobojskog 

kantona; 

 

(3) Administrativnu i stručnu podršku Koordinacionom 

timu i Koordinatoru pruža Ministarstvo unutrašnjih 

poslova Zeničko-dobojskog kantona. 

 

Član 10. 

(Način funkcionisanja Koordinacionog tima) 

(1) Funkcionisanje Koordinacionog Tima je zasnovano na 

održavanju redovnih sastanaka na strateškom nivou 

najmanje svaka tri mjeseca, a na operativnom nivou 

formiranjem tima za svaki pojedinačan slučaj 

identifikovanja rizične situacije ili potencijalne žrtve i 

stalnim koordiniranjem aktivnosti na tom predmetu. 

 

(2) Koordinator saziva sastanke na strateškom nivou i 

predlaže dnevni red koji sadrži najmanje sljedeće tačke: 

izvještaji o realizaciji zaključaka sa prethodnog 

sastanka tima, ažurirane informacija o trendovima 

trgovine ljudima u Zeničko-dobojskom kantonu, 

povratne informacije vezane za informiranje institucija 

i organizacija o zadacima i rezultatima rada tima. 

 

(3) Koordinator Tima upućuje poziv članovima za sastanak 

najmanje sedam dana prije održavanja sastanka Tima. 

Svaki član može predložiti tačke dnevnog reda 

najmanje pet dana prije održavanja sastanka. Na 

sastancima se vodi zapisnik sa zaključcima. 

 

(4) Koordinator Tima uz konsultacije sa Kantonalnim 

tužilaštvom, Upravom policije Zeničko-dobojskog 

kantona i odgovoarajućim Centrom za socijalni rad u 

svakom pojedinačnom slučaju identifikovanja rizične 

situacije ili potencijalne žrtve trgovine ljudima formira 

operativni tim koji planira dalje mjere za postupanje u 

tom predmetu i koji koordinira provođenje planiranih 

mjera. Članovi tima, po potrebi i na zahtjev, povezuju i 

koordiniraju saradnju između postupajućih službenika 

iz nadležnih institucija i ovlaštenih organizacija u radu 

na konkretnim predmetima koji zahtijevaju 

identifikaciju žrtve i pružanje pomoći i zaštite 

potencijalnim žrtvama trgovine ljudima.  

 

(5) Članovi Koordinacionog Tima ostvaruju komunikaciju 

i saradnju i između sastanaka kada to zahtijeva 

identifikacija ili pružanje zaštite i pomoći potencijalnim 

i identifikovanim žrtvama trgovine ljudima. 

 

(6) Koordinacioni Tim u svom radu razvija i utvrđuje 

planove rada, analize, informacije, izvještaje o radu, 

preporuke i prijedloge, edukativne materijale. 

 

(7) Komunikacija sa drugim koordinacionim timovima se 

vrši isključivo preko koordinatora timova.  

 

Član 11. 

(Evidencije) 

Evidencije koje vodi Koordinator Tima su sljedeće: 

a) Evidencija o broju, vrsti i spolu identifikovanim 

potencijalnim žrtvama trgovine ljudima; 

b) Evidencija o broju, vrsti i spolu identificiranim 

žrtvama trgovine ljudima; 

c) Evidencija o broju i vrsti prijavljenih krivičnih djela 

u vezi sa trgovinom ljudima i o broju počinitelja tih 

krivičnih djela; 

d) Evidencija o broju istraga krivičnih djela u vezi sa 

trgovinom ljudima i licima protiv kojih je pokrenuta 

istraga za ta krivična djela; 

e) Evidencija o broju podignutih optužnica za krivična 

djela u vezi sa trgovinom ljudima i licima protiv 

kojih je podignuta optužnica za ta krivična djela; 

f) Evidencija o broju izrečenih presuda za krivična 

djela u vezi sa trgovinom ljudima i broju lica kojima 

su presude izrečene, te o vrsti i visini kazni; 

g) Evidencija o vrsti pruže pomoći i zaštiti 

potencijalnim i identificiranim žrtvama trgovine 

ljudima. 

 

Član 12. 

(Izvještavanje) 

(1) Koordinator je dužan Vladi Zeničko-dobojskog kantona 

podnositi izvještaj o radu Koordinacionog Tima, stanju 

trgovine ljudima u Zeničko-dobojskom kantonu, te o 

provedbi Akcionog plana Zeničko-dobojskog kantona 

svakih šest mjeseci. 

 

(2) Koordinator će izvještaj o stanju trgovine ljudima u 

Zeničko-dobojskom kantonu, te o provedbi Akcionog 

plana dostavljati i Koordinatoru za borbu protiv 

trgovine ljudima Bosne i Hercegovine.  

 

Član 13. 

(Sredstva za rad) 

(1) Članovi Tima nemaju pravo na naknadu za svoj rad. 

(2) Sredstva za rad Koordinacionog tima i za provođenje 

Akcionog plana utvrđuju se: 

a) u Budžetu Zeničko-dobojskog kantona, 

b) putem grantova i/ili donacija, kao i 

c) na drugi način propisan zakonom. 

 

Član 14. 

(Saradnja sa Koordinacionim timom) 

(1) Sve institucije kojima je osnivač Kanton (organi uprave, 

službe, upravne organizacije, pravosudne institucije, 

javne ustanove, zavodi, vanbudžetski fondovi, javna 

preduzeća i sl. kojima je osnivač Kanton ili u kojima 

Kanton ima osnivačka prava) dužne su sarađivati sa 

Koordinacionim Timom u provođenju zadataka iz 

djelokruga rada Koordinacionog tima, a koje su 

utvrđene u članu 3. ove Odluke. 

 

(2) Koordinacioni Tim i Koordinator će usko sarađivati i 

koordinirati aktivnosti sa institucijama i organima na 

svim nivoima vlasti kao i sa jedinicama lokalne 

samouprave na području Zeničko-dobojskog kantona, u 

skladu sa strateškim dokumentima svih nivoa vlasti. 

 

Član 15. 

(Stupanje na snagu) 

Ova odluka stupa na snagu narednog dana od dana 

objavljivanja u “Službenim novinama Zeničko-dobojskog 

kantona”. 

 

 

 

Broj: 02-03-2594/21 

Datum: 24.02.2021. godine 

Zenica 

P R E M I J E R  
po Odluci predsjedavajućeg Skupštine 

 

Mirnes Bašić, s.r. 

.............................................................................................. 

 

53. 

 

Na osnovu člana 16. stav 3. i 20. stav 2. Zakona o Vladi 

Zeničko-dobojskog kantona - Prečišćeni tekst („Službene 

novine Zeničko-dobojskog kantona“, broj: 7/10) i člana 6. 

stav 2. Uredbe o Sekretarijatu za zakonodavstvo Vlade 

Zeničko-dobojskog kantona (“Službene novine FBiH”, 

broj: 8/96 i “Službene novine Zeničko-dobojskog kantona”, 

broj: 2/05), a u vezi Rješenja o prestanku radnog odnosa, 

broj: 02-30-16378/20 od 05.10.2020. godine i Rješenja 

Odbora državne službe za žalbe, broj: 01-30-931/20 od 

16.02.2021. godine, na prijedlog premijera Zeničko-

dobojskog kantona, Vlada Zeničko-dobojskog kantona, na 

95. sjednici, održanoj dana 24.02.2021. godine,  d o n o s i 

 

 

R J E Š E N J E  

o razrješenju 

 

 

Član 1. 

Berjana Ačkar, rukovodeća državna službenica 

Sekretarijata za zakonodavstvo Vlade Zeničko-dobojskog 

kantona, postavljena na poslove „sekretara Sekretarijata za 

zakonodavstvo” razrješava se sa navedenog radnog mjesta 

sa danom 24.02.2021. godine, zbog navršenja 40 godina 

penzijskog staža, kao uslova za prestanak radnog odnosa u 

organu državne službe. 

 

Član 2. 

Ostala prava i obaveze imenovane iz radnog odnosa, 

regulisat će se posebnim rješenjem premijera Zeničko-

dobojskog kantona. 

 

Član 3. 

Za realizaciju ovog rješenja zadužuje se Sekretarijat za 

zakonodavstvo, Stručna služba Vlade i Ministarstvo 

finansija – Odsjek za centralizovani obračun i isplatu plaća. 

 

Član 4. 

Rješenje stupa na snagu danom donošenja i objavit će 

se u „Službenim novinama Zeničko-dobojskog kantona“. 

 

 

 

Broj: 02-30-2512/21 

Datum: 24.02.2021. godine 

Zenica 

P R E M I J E R  
po Odluci predsjedavajućeg Skupštine 

 

Mirnes Bašić, s.r. 

.............................................................................................. 

54. 

 

Na osnovu člana 16. stav 3. Zakona o Vladi Zeničko - 

dobojskog kantona - Prečišćeni tekst (“Službene novine 

Zeničko-dobojskog kantona”, broj:7/10), a u vezi sa 

članom 12. Zakona o ministarskim, vladinim i drugim 

imenovanjima Federacije Bosne i Hercegovine (“Službene 

novine Federacije BiH”, broj: 12/03, 34/03, 65/13), na 

prijedlog Ministarstva za rad, socijalnu politiku i izbjeglice, 

Vlada Zeničko-dobojskog kantona, na 95. sjednici, 

održanoj dana 24.02.2021. godine, d o n o s i  

 

 

R J E Š E N J E  

o konačnom imenovanju na poziciju člana 

Nadzornog odbora JU Centar za djecu i odrasle 

osobe s posebnim potrebama   

Zeničko-dobojskog kantona 

 

 

Član 1. 

U Nadzorni odbor Javne ustanove Centar za djecu i 

odrasle osobe s posebnim potrebama Zeničko-

dobojskog kantona, na poziciju člana-predstavnik iz 

reda zaposlenih u Ustanovi, imenuje se: 

 

1. Nedim Patković, član. 

 

Član 2. 

Nedim Patković imenuje se na period do isteka 

mandata predsjedniku i članovima Nadzornog odbora 

imenovanim Rješenjem o konačnom imenovanju na 

poziciju predsjednika i članova Nadzornog odbora JU 

Centar za djecu i odrasle osobe s posebnim potrebama 

Zeničko-dobojskog kantona (“Službene novine 

Zeničko-dobojskog kantona”, broj:1/21). 

 

Član 3. 

Rješenje stupa na snagu danom donošenja i objavit će 

se u „Službenim novinama Zeničko-dobojskog kantona“.  

 

 

 

Broj: 02-30-2598/21 

Datum: 24.02.2021. godine 

Zenica 

P R E M I J E R  
po Odluci predsjedavajućeg Skupštine 

 

Mirnes Bašić, s.r. 

.............................................................................................. 

